ЯҘ ТУРАҺЫНДА ЙОМАҠТАР 


Ҡар иреп, ер күренер, 
Һайрар ҡоштар ҙа килер, 
Йәшел үләндәр үҫер,- 
Был ниндәй ваҡыт етер? /яҙ/ 

Аҡ юрғанын ташлай, 
Һыртын аса башлай. /яҙ/ 

Ҡара мыйыҡлы еҙнәм 
Һағынып-һағынып килгән. /яҙ/ 

Аҡ юрғаным алып ҡуйҙым, 
Йәшел юрғаным йәйеп ҡуйҙым. /яҙ/ 

Суҡышһыҙ турғай боҙ тишә. /тамсы/

Һикереп төштө, 
Боҙҙо тиште. /тамсы/ 

Төшкәне күренмәй, 
Килгәне беленмәй, 
Эҙе ҡала. /тамсы/ 

Ялт-йолт ялтырай, 
Яңғыҙ ағас ҡалтырай, 
Ынйы һымаҡ теҙелә, 
Уҡа һымаҡ һуҙыла. /тамсы/ 

Ятҡан-ятҡан да 
Һыу булып ҡасҡан. /ҡар иреү/ 

Элек үҙе һыуҙан тыуҙы, 
Хәҙер үҙе һыу тыуҙыра. /ҡар иреү/ 

Үҙе баш түбән үҫә, 
Көн йылынһа, йәш түгә. /боҙбармаҡ/ 

Йәйен түгел, үҫә ҡыш, 
Үҫә баш түбән килеш. 
Ҡояштан нур бөркөлһә, 
Илай-илай ул үлә. /боҙбармаҡ/ 

Ҡалтыр-ҡолтор күс бара, 
Ҡара юрға буш бара. /боҙ китеү/ 

Аҡҡошом осоп китте,
Ҡара төлкөм ятып ҡалды. /боҙ китеү/ 

Уҡ та түгел, 
Ут та түгел, 
Һыу ҙа түгел, 
Быу ҙа түгел – 
Үҙе ҡарҙы киҫә. /яҙғы ел/ 

Күктән килде, ергә китте. /ямғыр/ 

Түбә арҡылы ҡаҙ үтте, 
Бөтә ерҙе һаҙ итте. /ямғыр/

